
Numri i lëndës: 2023:287450 

Datë: 22.12.2023 

Numri i dokumentit:     05111486 

 

NË EMËR TË POPULLIT  

 

GJYKATA THEMELORE NË FERIZAJ - Departamenti i Përgjithshëm, divizioni penal, 

me gjyqtarin e vetëm gjykues Dardan Maloku, me zyrtaren ligjore Ardita Tasholli në çështjen 

penale ndaj të pandehurit M.G., me vendbanim në fshatin .., Komuna Ferizaj, lidhur me veprën 

penale Vjedhja e pyllit nga neni 349 paragrafi 1 të Kodit 06/L-074 Penal të Republikës së 

Kosovës (tani e tutje KPRK-së), sipas Aktakuzës me kërkesën për shqiptimin e urdhrit 

ndëshkimor të paraqitur nga Prokuroria Themelore në Ferizaj – Departamenti i Përgjithshëm, 

PP/II.nr.874/2023 të datës 15.12.2023, jashtë seancës, më datë 22.12.2023 mori këtë:  

 

AKTGJYKIM 

PRANOHET kërkesa e Prokurorisë Themelore në Ferizaj – Departamenti i Përgjithshëm 

PP/II.nr.874/2023 e datës 15.12.2023, andaj gjykata në bazë të nenit 495 të Kodit Nr. 08/L-032 

të Procedurës Penale (tani e tutje KPP-së), jep: 

 

URDHËR NDËSHKIMOR 

 

I pandehuri:  

M.G., nga babai R. dhe e ëma M., e vajzërisë M., i lindur më datë ..., në Ferizaj, me vendbanim 

në fshatin ..., Komuna Ferizaj, me numër personal ..., ka të kryer shkollën fillore, me profesion 

fasader, i gjendjes së dobët ekonomike, beqar, shqiptar, shtetas i Republikës së Kosovës.  

 

ËSHTË  FAJTOR 

Sepse: 

Me 27 qershor të vitit 2023, në Ferizaj, në Rajonin Ekonomiko Pyjor “J.I”, në vendin e quajtur 

“Te B.”, i pandehuri, me qëllim të përvetësimit të pasurisë së huaj të luajtshme e që vetit t'i 

sjellë dobi pasurore të kundërligjshme, ka vepruar në kundërshtim me dispozitat e Ligjit për 

Pyjet e Kosovës nr. 08/L-137, në atë mënyrë që shkon tek vendi i lartpërmendur dhe me sharrë 

motorike i prenë gjashtë (6) copë drunjë të llojit ahu të njomë, me diametër 36 deri 44 cm dhe 

me vëllim të përgjithshëm prej 3.19 m3, të njëjtat i shkurton dhe i ngarkon në rimorkio të mjetit 

transportues “IMT-533”, ku gjatë rrugës duke i bartur drunjët për në shtëpi vërehet nga roja i 

pyllit dhe ndalet, me ç’ rast Drejtorisë për Bujqësi, Pylltari dhe Zhvillim Rural i ka shkaktuar 

dëm material në vlerë të përgjithshme prej 430.65 Euro. 

 

- Me këtë ka kryer veprën penale Vjedhja e pyllit nga neni 349 paragrafi 1 të KPRK-së.   

 

Andaj gjykata në  bazë të  neneve 4, 7, 8, 17, 21, 38, 43, 69, 70,  dhe 349  paragrafi 1 të KPRK-

së, si dhe neneve 495, 452, 455 paragrafi 1 dhe 462 të Kodit të Procedurës Penale (KPP-së), të 

pandehurin e:      

 

GJ Y K O N 

I. Dënim me gjobë në shumën prej 150 (njëqind e pesëdhjetë) euro, të cilin dënim i 

pandehuri është i obliguar ta paguajë brenda afatit prej 60 (gjashtëdhjetë) ditësh pas 

plotfuqishmërisë së këtij aktgjykimi. 

II. Nëse i pandehuri nuk mundet apo nuk dëshiron ta paguajë dënimin me gjobë, të njëjtit 

në pajtim me nenin 43 paragrafi 3 të KPRK-së, dënimi me gjobë do ti zëvendësohet me 

dënim me burgim, ashtu që për 20 (njëzetë) euro gjobë të papaguara, i pandehuri do të 

vuajë 1 (një) ditë burgim.  

III. Obligohet i pandehuri M.G. që Komunës së Ferizajit - Drejtoria për Bujqësi, Pylltari 

dhe Zhvillim Rural, lidhur me kompensimin e dëmit t’ia paguaj shumën në vlerë prej 

430.65 Euro (katërqind e tridhjetë euro e gjashtëdhjetë e pesë cent), të cilën shumë i 

pandehuri është i obliguar ta paguaj në 3 këste të barabarta, secili këst në vlerë prej 

143.55 Euro (njëqind e katërdhjetë e tre euro e pesëdhjetë e pesë cent), në afat brenda 

90 (nëntëdhjetë) ditësh nga dita e plotfuqishmërisë së këtij aktgjykimi, nën kërcënim të 

përmbarimit me dhunë.  

IV. Obligohet i pandehuri në emër të shpenzimeve të paushallit gjyqësor të paguaj shumën 

prej 20 (njëzet) euro si dhe për fondin e kompensimit të viktimave të dhunës shumën 

prej 20 (njëzet) euro, brenda afatit prej 30 (tridhjetë) ditëve nga dita e plotfuqishmërisë 

së këtij aktgjykimi. 

 

A r s y e t i m 

 

1.Rrjedha e çështjes dhe vlerësimi i aktakuzës 

Prokuroria Themelore në Ferizaj - Departamenti i Përgjithshëm më datë 15.12.2023, ka ngritur  

aktakuzën PP.II.nr.874/2023, kundër të pandehurit M.G. për shkak të veprës penale Vjedhja e 

pyllit nga neni 349 paragrafi 1 të KPRK-së, dhe njëherit gjykatës i ka kërkuar dhënien e urdhrit 

ndëshkimor dhe shqiptimin e dënimit me gjobë për të pandehurin me arsyetimin se janë 

plotësuar kushtet ligjore nga neni 493 të KPP-së. 

 

Gjykata pas shikimit dhe analizimit të aktakuzës përkatëse dhe shkresave të lëndës së bashku 

me kërkesë për dhënien e urdhrit ndëshkimor gjeti se në këtë çështje penalo juridike janë 

plotësuar kushtet nga neni 493 të KPP-së për dhënien e urdhrit ndëshkimor dhe komfor nenit 

495 të KPP-së vendosi që të pranojë kërkesën e lartcekur dhe të pandehurit ti shqiptoj dënim 

me gjobë si në dispozitiv të këtij aktgjykimi ngase të dhënat e paraqitura në aktakuzë si dhe 

provat e bashkangjitura në të ofrojnë bazë të mjaftueshme për një gjë të tillë dhe deri tek një 

konstatim i tillë gjykata erdhi duke u bazuar edhe në shkresat e lëndës siç janë: Fletëparaqitja e 

rojës së pyllit nr. ... e datës 30.06.2023, procesverbali nr. ... i datës 30.06.2023, deklarata e të 

pandehurit M.G. e dhënë në prokurori me datë 14.11.2023, 2 (dy) fotografi të formatit A4 si 

dhe shkresat e tjera të cilat gjenden në shkresat e lëndës. 

 

Gjykata konsideron se me dënimin e shqiptuar ndaj të pandehurit mund të arrihen qëllimet e 

dënimit të parapara në nenin 38 të KPRK-së e që konsistojnë në parandalimin e kryesit nga 

kryerja e veprave penale në të ardhmen dhe të bëjë rehabilitimin e tij, të parandalojë personat e 

tjerë nga kryerja e veprave penale dhe të shprehë gjykimin shoqëror për veprën penale, ngritjen 

e moralit dhe forcimin e detyrimit për respektimin e ligjit. 

 

 

2. Vendimi lidhur më kërkesën pasurore juridike 

Sa i përket kërkesës pasurore juridike, gjykata në bazë të nenit 462 paragrafi 1 dhe 2 të KPP-së, 

vendosi si në pikën II të dispozitivit të këtij aktgjykimi pasi vlera e dëmit të shkaktuar është 

vlerësuar duke u bazuar në Çmimoren për Produkte Pyjore e nxjerrë nga Ministria e Bujqësisë, 

Pylltarisë dhe Zhvillimit Rural të Republikës së Kosovës me numër 2336 e datës 17.10.2013, 

ku vlera e përgjithshme e dëmit është 430.65 euro. 

 

Gjykata vendosi që pagesa e shumës së lartcekur të bëhet me këste ashtu siç është caktuar në 

në pikën II të dispozitivit të këtij aktgjykimi  duke e pasur parasysh gjendjen e dobët financiare 

të të pandehurit.   

 

3.Vendimi mbi shpenzimet e procedurës penale 

Duke pasur parasysh natyrën e kësaj çështje penale gjykata duke u bazuar në nenin 452 

paragrafi 1 të KPP-së, ka vendosur që ta detyrojë të pandehurin që të paguaj paushallin 

gjyqësor në shumën prej 20 (njëzet) euro, si dhe duke u bazuar në nenin 36 paragrafi 3 nën 

paragrafi 3.1 të ligjit Nr. 08/L-109, për Kompensimin e Viktimave të Krimit shumën prej 20 

(njëzet) Euro. 

 

Andaj duke u bazuar në të lartcekura gjykata vendosi si në dispozitiv të këtij aktgjykimi. 

 

GJYKATA THEMELORE NË FERIZAJ 

Departamenti i Përgjithshëm – Divizioni Penal 

2023:287451, me datë  22.12.2023 

 

Zyrtarja Ligjore,                                                                                 Gjyqtari i vetëm gjykues 

Ardita Tasholli                                                                                          Dardan Maloku 

 

 

KËSHILLA JURIDIKE: Kundër këtij aktgjykimi mund të paraqitet kundërshtim në afat prej 

8 (tetë) ditëve nga dita e pranimit të të njëjtit. Kundërshtimi në kopje të mjaftueshme i paraqitet 

Gjykatës Themelore në Ferizaj. 


